










ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
Ո Ր Ո Շ Ո Ւ Մ
___ հունիսի 2013 թվականի N ___-Ն

ԱՇՏԱՐԱԿ ՔԱՂԱՔՈՒՄ «ՆՈՐ ՀԱԼԵՊ» ԹԱՂԱՄԱՍԻ ԿԱՌՈՒՑՄԱՆՆ  ԱՋԱԿՑԵԼՈՒ ՄԱՍԻՆ
Սիրիայի Արաբական Հանրապետությունում տիրող պատերազմական իրավիճակի հետևանքով Հայաստանի Հանրապետությունում բնակվող Սիրիայի Արաբական Հանրապետության ազգությամբ հայ քաղաքացիների (այսուհետ` սիրիահայեր) բնակարանային խնդիրների լուծմանն աջակցելու նպատակով՝ Հայաստանի Հանրապետության կառավարությունը որոշում է.
1. Հիմնել Հայաստանի Հանրապետության Արագածոտնի մարզի Աշտարակ քաղաքում «Նոր Հալեպ» բնակելի թաղամաս, համաձայն «Սիրիահայերի հիմնախնդիրները համակարգող կենտրոն» հասարակական կազմակերպության առաջարկի և այդ նպատակով՝
1) Հայաստանի Հանրապետության սփյուռքի նախարարին՝ սույն որոշումն ուժի մեջ մտնելուց հետո 10-օրյա ժամկետում. 
ա. հստակեցնել բնակելի տուն (բնակարան) ձեռք բերելու ցանկություն հայտնած սիրիահայերի ընտանիքների, հայկական սփյուռքի կառույցների ու բարերարների միջոցների հաշվին համապատասխան պայմաններով «Նոր Հալեպ» թաղամասում բնակելի տուն ստանալու ցանկություն հայտնած սիրիահայերի ընտանիքների բնակարանային պահանջարկը.
բ. հայկական սփյուռքի կառույցների և բարերարների հետ քննարկել «Նոր Հալեպ» բնակելի թաղամասի կառուցապատման աշխատանքներին հնարավոր ֆինանսական աջակցության խնդիրները: 

2) Հայաստանի Հանրապետության տարածքային կառավարման նախարարին` սույն որոշումն ուժի մեջ մտնելուց հետո մեկամսյա ժամկետում Հայաստանի Հանրապետության Արագածոտնի մարզի Աշտարակի քաղաքապետի հետ քննարկել Աշտարակի քաղաքային համայնքի հաստատված գլխավոր հատակագծի համաձայն անհատական բնակելի թաղամասի կառուցապատման համար նախատեսված հողամասերից «Նոր Հալեպ» բնակելի թաղամասի կառուցապատման համար 4.8 հա մակերեսով հողամասի հատկացման հարցը՝ հողհատկացման սուբյեկտ ճանաչելով «Սիրիահայերի հիմնախնդիրները համակարգող կենտրոն» հասարակական կազմակերպությանը: 
3) Հայաստանի Հանրապետության քաղաքաշինության նախարարին՝ սույն որոշման 1-ին կետի 2-րդ ենթակետի համաձայն հողամասի հատկացումից հետո մեկամսյա ժամկետում Հայաստանի Հանրապետության սփյուռքի նախարարի հետ համատեղ ապահովել սիրիահայերին բնակարանների հատկացման կարգի մշակման աշխատանքները և ներկայացնել Հայաստանի Հանրապետության կառավարություն:
2. Առաջարկել Երևանի ճարտարապետության և շինարարության պետական համալսարանի ռեկտորին` սույն որոշման 1-ին կետի 2-րդ ենթակետի համաձայն հողամասի հատկացումից հետո մեկամսյա ժամկետում Հայաստանի Հանրապետության սփյուռքի նախարարության կողմից հստակեցված բնակարանային պահանջարկի հիման վրա «Ճարտարապետների և շինարար-ճարտարագետների համահայկական ընկերակցություն» հասարակական կազմակերպության հետ համատեղ իրականացնել «Նոր Հալեպ» բնակելի թաղամասի կառուցապատման նախագծային աշխատանքները` կիրառելով Հայաստանի Հանրապետության համայնքներում (բնակավայրերում) բնակելի կառուցապատման օբյեկտների բազմակի օգտագործման օրինակելի նախագծերը:
3. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

       ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
                      ՎԱՐՉԱՊԵՏ




               Տ. ՍԱՐԳՍՅԱՆ
          2013թ. հունիսի ___
                      Երևան
ՀԻՄՆԱՎՈՐՈՒՄ

«ԱՇՏԱՐԱԿ ՔԱՂԱՔՈՒՄ «ՆՈՐ ՀԱԼԵՊ» ԹԱՂԱՄԱՍԻ ԿԱՌՈՒՑՄԱՆՆ  ԱՋԱԿՑԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

	1. Ընթացիկ իրավիճակը և իրավական ակտի ընդունման անհրաժեշտությունը

	Սիրիայի Արաբական Հանրապետությունում սկսված քաղաքացիական պատերազմի հետևանքով Հայաստան է տեղափոխվել շուրջ 7000 սիրիահայ, որոնք ունեն պետական աջակցության կարիք: Հայաստանի Հանրապետության կառավարությունը շտապ միջոցներ է ձեռնարկում  այդ կարիքները հոգալու և սիրիահայերին Հայրենիքում ինտեգրելու համար: Նրանց առջև ծառացած խնդիրներից կարևորագույնը նրանց բնակելի տարածքով ապահովումն է: Բնակարան ձեռք բերելու համար արդեն իսկ գրանցվել է շուրջ 600 ընտանիք, որոնք պատրաստ են վճարել բնակարանի արժեքի մինչև 50 տոկոսը: Նախագծով առաջարկվում է բարերարների և պետության աջակցությամբ, սիրիահայերի համար Աշտարակ քաղաքում բնակելի թաղամաս կառուցելու նպատակով, քաղաքի գլխավոր հատակագծին համապատասխան մինչև 4.8 հա հողամասը տրամադրել «Սիրիահայերի հիմնախնդիրները համակարգող կենտրոն» հասարակական կազմակերպությանը՝ «Նոր Հալեպ» բնակելի թաղամասի կառուցման նպատակով: 



	2. Առաջարկվող կարգավորման բնույթը

	Նախագծի ընդունմամբ կկանոնակարգվեն սիրիահայերի շուրջ 600 ընտանիքի համար բնակարանների շինարարության նպատակով հողհատկացման, հատակագծերի մշակման և այլ աշխատանքները:



	3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

	  Նախագիծը մշակվել է Հայաստանի Հանրապետության սփյուռքի, տարածքային կառավարման և քաղաքաշինության նախարարության աշխատակազմերի կողմից:



	4. Ակնկալվող արդյունքը

	Նախագծի ընդունման արդյունքում հնարավոր կլինի սիրիահայերի շուրջ 600 ընտանիք Աշտարակ քաղաքում ապահովել բնակարանով: 


Տ Ե Ղ Ե Կ Ա Ն Ք

«ԱՇՏԱՐԱԿ ՔԱՂԱՔՈՒՄ «ՆՈՐ ՀԱԼԵՊ» ԹԱՂԱՄԱՍԻ ԿԱՌՈՒՑՄԱՆՆ  ԱՋԱԿՑԵԼՈՒ ՄԱՍԻՆ»  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ

Նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:

Տ Ե Ղ Ե Կ Ա Ն Ք

«ԱՇՏԱՐԱԿ ՔԱՂԱՔՈՒՄ «ՆՈՐ ՀԱԼԵՊ» ԹԱՂԱՄԱՍԻ ԿԱՌՈՒՑՄԱՆՆ  ԱՋԱԿՑԵԼՈՒ ՄԱՍԻՆ»  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՄԲ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶՄԱՆ ՄԱՍԻՆ

Նախագծի ընդունման կապակցությամբ պետական բյուջեում եկամուտների  և ծախսերի ավելացում կամ նվազեցում չի նախատեսվում:
